ՀԻՄՆԱՎՈՐՈՒՄ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ 2004 ԹՎԱԿԱՆԻ ՀՈՒՆԻՍԻ 1-Ի
ԹԻՎ ՆՀ-100-Ն ՀՐԱՄԱՆԱԳԻՐՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ» ՀՀ ՆԱԽԱԳԱՀԻ ՀՐԱՄԱՆԱԳՐԻ ԸՆԴՈՒՆՄԱՆ


Ընթացիկ իրավիճակը և առկա խնդիրները 


Կոռուպցիայի դեմ պայքարի կարևորագույն երաշխիք է հակակոռուպցիոն ռազմավարության արդյունավետ իրականացումն ապահովող ինստիտուցիոնալ համակարգի ներդրումը, ինչը բխում է նաև Հայաստանի Հանրապետության կողմից ստանձնած միջազգային պարտավորությունների տրամաբանությունից:
Այդ համակարգը, ըստ էության, պետք է միտված լինի հակակոռուպցիոն քաղաքականություն իրականացնող մարմինների գործունեության արդյունավետության բարձրացմանը, կոռուպցիայի կանխարգելման և բացահայտման մարմինների միջև կայուն կառուցակարգված համագործակցության ապահովմանը: 
Վերոնշյալ նպատակով ՀՀ կառավարության 2014թ. ապրիլի 10-ի նիստով հավանության արժանացած «Հանրային կառավարման համակարգում կոռուպցիայի դեմ պայքարի հայեցակարգին հավանություն տալու մասին»  արձանագրային որոշման 2-րդ կետի 1-ին ենթակետով հանձնարարվել է մշակել կոռուպցիայի դեմ պայքարի ինստիտուցիոնալ համակարգի վերաբերյալ իրավական ակտերի նախագծեր և վերանայել ՀՀ Նախագահի 2004թ. հունիսի 1-ի «Կոռուպցիայի դեմ պայքարի խորհուրդ ստեղծելու մասին» ՆՀ-100-Ն հրամանագիրը: 


Առաջարկվող լուծումները
Խնդրի լուծման նպատակով առաջարկվում է ուժը կորցրած ճանաչել ՀՀ Նախագահի 2004թ. հունիսի 1-ի «Կոռուպցիայի դեմ պայքարի խորհուրդ ստեղծելու մասին» ՆՀ-100-Ն հրամանագիրը  և ստեղծել կոռուպցիայի դեմ պայքարի խորհուրդ և բարձրորակ մասնագետներով համալրված մշտապես գործող փորձագիտական հանձնախումբ՝ կազմված անկախ փորձագետներից: Ներկայումս շրջանառության մեջ է գտնվում «Կոռուպցիայի դեմ պայքարի խորհուրդ և փորձագիտական հանձնախումբ ստեղծելու, խորհրդի կազմը, խորհրդի, փորձագիտական հանձնախմբի և Հայաստանի Հանրապետության կառավարության աշխատակազմի հակակոռուպցիոն ծրագրերի մոնիթորինգի բաժնի գործունեության կարգը հաստատելու  մասին»  ՀՀ կառավարության որոշման նախագիծը:

Ակնկալվող արդյունքը
	
Նախագծի ընդունման արդյունքում կոռուպցիայի դեմ պայքարի գործող խորհուրդը (այսուհետ՝ Խորհուրդ) և Հակակոռուպցիոն ռազմավարության իրականացման մոնիտորինգի հանձնաժողովը կդադարեցնեն իրենց գործունեությունը:  Վերջիններիս փոխարեն կստեղծվի հակակոռուպցիոն ռազմավարության իրականացումը համակարգող, ծրագրերի իրականացման նկատմամբ հսկողություն իրականացնող, ինչպես նաև կոռուպցիայի կանխարգելման և բացահայտման մարմինների միջև կայուն կառուցակարգված համագործակցությունն ապահովող մարմին՝  կոռուպցիայի դեմ պայքարի խորհուրդ՝ հստակ գործառույթների շրջանակով, ինչպես նաև Խորհրդի լիարժեք գործունեությունն ապահովող մշտապես գործող փորձագիտական հանձնախումբ: 

